
Muslimin Muslimat yang dikasihi sekalian,

Bertakwalah kepada Allah SWT dengan melaksanakan segala perintah-Nya dan
menjauhi segala larangan-Nya. Mudah-mudahan kita sentiasa berada dalam rahmat dan
keredaan Allah SWT di dunia mahupun di akhirat. Pada pagi Aidilfitri yang indah ini
khatib akan menyampaikan khutbah yang bertajuk: “Aidilfitri Dirai, Norma Baharu
Dipatuhi”. Khatib juga ingin menyeru kepada semua agar dapat terus mematuhi garis
panduan pencegahan Covid-19 yang telah dikeluarkan oleh pihak berkuasa dan segera
mendaftar penerimaan vaksin Covid-19 kerana inilah antara ikhtiar kita dalam usaha
menyekat penularan wabak ini. Mudah-mudahan dengan usaha kita ini akan dapat
menyelamatkan kita dari wabak penyakit yang berbahaya ini.

Muslimin Muslimat yang dirahmati Allah,

Marilah kita memperbanyakkan rasa syukur kepada Allah SWT kerana kita telah selesai
menunaikan salah satu rukun Islam iaitu berpuasa di Bulan Ramadan. Kita berharap
agar dosa kita diampunkan oleh Allah SWT dan menerima ibadah yang telah kita
laksanakan. Mudah-mudahan kita juga akan terus istigamah dengan memperbanyakkan
amal-amal soleh serta seterusnya mencapai objektif untuk menjadi hamba Allah SWT
yang bertakwa. Allah SWT turut berfirman dalam Surah Hud ayat 112:

Maksudnya: “Oleh itu, hendaklah engkau (wahai Muhammad) sentiasa tetap teguh di
atas jalan yang betul sebagaimana yang diperintahkan kepadamu, dan hendaklah
orang-orang yang rujuk kembali kepada kebenaran mengikutmu berbuat demikian; dan
janganlah kamu melampaui batas hukum-hukum Allah; sesungguhnya Allah Maha

Melihat akan apa yang kamu kerjakan.”

Muslimin Muslimat yang dimuliakan,

Menjadi kelaziman bagi setiap umat Islam di seluruh dunia berasa gembira menyambut
Aidilfitri setelah sebulan bermujahadah melaksanakan amalan wajib dan sunat dalam
Bulan Ramadan. Perasaan gembira ini juga bercampur-baur dengan rasa terharu dan

sedih kerana bulan yang penuh rahmat dan keampunan ini telah berlalu pergi.

Tidak dapat dinafikan bahawa hari raya merupakan hari untuk kita bergembira, namun
perlulah kita mematuhi adab-adab yang telah ditetapkan dalam Islam. Sambutlah hari
raya mengikut acuan yang telah digariskan oleh Rasulullah SAW. Janganlah pada hari
raya dipenuhi dengan pembaziran dan hiburan yang melampau. Hari raya bukan
sekadar bergembira, namun hakikatnya ia sebagai manifestasi kepada Madrasah
Ramadan yang telah ditempuhi. Ibn Rajab al-Hanbali menyebut dalam kitabnya Lataif al-
Minan: “Bukanlah hari raya itu kamu (hanya) memakai baju baru tetapi hari raya itu bagi

mereka yang bertambah ketaatannya kepada Allah.”

Muslimin Muslimat yang dikasihi sekalian,

Dalam pada kita bergembira menyambut hari yang mulia ini, janganlah pula kita leka dan
alpa dengan situasi semasa yang sedang melanda negara dan dunia. Kita masih lagi
berhadapan dengan ujian Allah SWT dengan wabak Covid-19 yang belum reda.
Sehingga kini, hampir setengah juta rakyat Malaysia yang telah dijangkiti wabak ini dan
catatan harian juga mencatatkan bilangan pesakit baharu yang sangat tinggi hingga
mencecah empat angka. Kadar kematian juga setakat ini hampir mencecah 1600

kematian. Justeru, mimbar ingin terus mengingatkan kepada saudara-saudari sekalian

untuk terus bermunajat kepada Allah SWT supaya kita semua dihindarkan oleh Allah
SWT dari wabak ini agar kita dapat menjalani kehidupan seperti biasa. Kembalilah
kepada Allah SWT dengan sebenar-benar taubat dan pengharapan dengan
melaksanakan segala perintah-Nya dan menjauhi segala larangan-Nya. Boleh jadi, ada
kesalahan-kesalahan yang kita semua telah lakukan sama ada dalam sedar mahupun
tidak sedar. Hanya kepada Allah SWT jualah tempat kita bertaubat dan memohon

pertolongan.

Selain kita mematuhi prosedur operasi standard yang telah ditetapkan oleh pihak
berkuasa, Khatib ingin menyeru kepada diri khatib dan kepada semua agar kita semua
untuk kembali kepada Allah SWT dengan sebenar-benar taubat. Pandemik yang kita
hadapi ini hakikatnya ujian dari Allah SWT untuk menguji sejauh mana sabar dan syukur
kita kepada-Nya. Perbanyakkan munajat kepada Allah SWT kerana hanya Dia-lah yang
yang berkuasa atas tiap-tiap sesuatu dan hanya Dia-lah tempat kita mengadu dan
memohon pertolongan. Perbanyakkan juga bersedekah kepada fakir miskin, anak yatim

golongan yang daif. Firman Allah SWT dalm Surah al-Anbiya’ ayat 88:

Maksudnya: “Maka Kami kabulkan permohonan doanya, dan Kami selamatkan dia dari
kesusahan yang menyelubunginya; dan sebagaimana Kami menyelamatkannya Kami

akan selamatkan orang-orang yang beriman (ketika mereka merayu kepada Kami).”

Muslimin Muslimat yang dirahmati Allah,

Meraikan Aidilfitri dalam suasana pandemik ini merupakan suatu perkara yang baharu
dalam kehidupan kita. Kerajaan telah menetapkan Perintah Kawalan Pergerakan (PKP)
dan prosedur operasi standard untuk menyambut Aidilfitri bagi menjaga kita semua dari
dijangkiti oleh wabak penyakit. Pada asasnya, kita disunatkan untuk saling menziarahi

antara satu sama lain dan bermaafan. Namun, realiti yang kita hadapi pada hari ini
4

menyebabkan kita perlu mengurangkan pergerakan di luar rumah. Walau
bagaimanapun, keadaan ini bukanlah penghalang untuk kita bertanya khabar dan
bermaafan sesama kita. Banyak kemudahan teknologi yang telah kita miliki pada hari ini
boleh kita manfaatkan bagi merapatkan dan mengukuhkan silaturrahim sesama Kkita.

Maka, manfaatkanlah ia dengan sebaiknya.

Soo )

Muslimin Muslimat yang dikasihi sekalian,

Untuk akhirnya, khatib juga ingin mengingatkan saudara saudari sekalian untuk
melaksanakan puasa sunat enam hari di Bulan Syawal kerana fadhilatnya yang amat
besar. Dalam hal ini Rasulullah SAW bersabda dalam sebuah hadis sahih yang

diriwayatkan oleh Imam Muslim:

Maksudnya: “Barangsiapa berpuasa Ramadan, diikuti dengan puasa (sunat) enam hari

di Bulan Syawal, menyamai seperti berpuasa sepanjang tahun”.

Saudara Saudari yang dirahmati Allah sekalian,

Sempena Aidilfitri yang mulia ini juga, khatib ingin menyeru kepada semua saudara-
saudari untuk kita sama-sama memperbaiki hubungan persaudaraan antara sesama
kita. Ketepikan perbezaan ideologi dan fikrah politik. Percayalah bahawa umat Islam
akan menjadi lebih kuat dan teguh jika bersatu-padu. Allah SWT berfirman dalam Surah

al-Hujurat ayat 10:

Maksudnya: “Sebenarnya orang-orang yang beriman itu adalah bersaudara, maka
damaikanlah di antara dua saudara kamu (yang bertelingkah) itu; dan bertaqwalah

kepada Allah supaya kamu beroleh rahmat.”

Justeru, berpegang-teguhlah pada ikatan persaudaraan antara sesama umat Islam.
Gunakan kesempatan hari gembira ini untuk saling memaafkan antara satu sama lain.

Mudah-mudahan kita semua terselamat dari api neraka-Nya yang menyeksakan.

Mengakhiri khutbah pada hari ini, khatib ingin menekankan beberapa intipati yang boleh
diambil perhatian oleh Muslimin Muslimat sekalian;

Pertama: Hari raya merupakan salah satu syariat Islam yang menunjukkan bahawa
Islam amat sesuai dengan fitrah insani.

Kedua: Aidilfitri dalam suasana pandemik ini perlu dirai mengikut prosedur operasi
standard yang telah ditetapkan oleh pihak berkuasa bagi memastikan kita dijauhkan dari
wabak penyakit.

Ketiga: Kita wajar menggunakan kesempatan di bulan yang mulia ini untuk saling
memaafkan antara satu sama lain seterusnya memantapkan ikatan persaudaraan antara

sesama umat Islam dengan memanfaatkan pelbagai kemudahan teknologi yang ada.

Firman Allah SWT: z

Maksudnya: “Dan berpegang teguhlah kamu sekalian kepada tali Allah (agama Islam),
dan janganlah kamu bercerai-berai; dan kenanglah nikmat Allah kepada kamu ketika
kamu bermusuh-musuhan (semasa jahiliyah dahulu), lalu Allah menyatukan di antara

hati kamu (sehingga kamu bersatu-padu dengan nikmat Islam), maka menjadilah kamu

dengan nikmat Allah itu orang-orang Islam yang bersaudara. Dan kamu dahulu telah
berada di tepi jurang neraka (disebabkan kekufuran kamu semasa jahiliyah), lalu Allah
selamatkan kamu dari neraka itu (disebabkan nikmat Islam juga). Demikianlah Allah
menjelaskan kepada kamu ayat-ayat keteranganNya, supaya kamu mendapat petunjuk
hidayahNya.” (Surah ali ‘lmran ayat 103)

KHUTBAH KEDUA

Muslimin Muslimat Yang Dikasihi Sekalian,
Marilah kita memperbanyakkan berselawat dan ucapan salam ke atas Baginda Nabi Muhammad
SAW. Allah SWT berfirman dalam Surah al-Ahzab ayat 56:

Maksudnya: “Sesungguhnya Allah SWT dan malaikat-Nya berselawat (memberi segala
penghormatan dan kebaikan) kepada Nabi (Muhammad SAW); Wahai orang-orang yang
beriman, berselawatlah kamu kepadanya serta ucapkanlah salam sejahtera dengan

penghormatan yang sepenuhnya’.

Ya Allah! Dengan sifat-Mu Yang Maha Pemurah dan Maha Mendengar! Engkaulah yanag Berkuasa atas
tiap-tiap sesuatu. Kami hamba-Mu yang lemah merayu kepada-Mu agar Engkau angkat dan hilangkan
segera wabak penyakit Covid-19 yang sedang melanda kami agar dapat kami melaksanakan syiar-Mu
dengan sempurna. Hanya kepada-Mu jua Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan solat secara

berjemaah. Sesungguhnya hanya kepada-Mu jua Ya Allah, doa kami mohon diperkenan dan diterima.

